
Iako se tema rodno odgovornog budžetiranja ne može smatrati 
“novom” na globalnom nivou, u Bosni i Hercegovini (BiH) je pitan-
je rodno odgovorng budžetiranja (ROB) aktuelizirano tek tokom 
posljednje decenije. Analize, projekti i programi, koje su provodili 
gender institucionalni mehanizmi, međunarodne i nevladine orga-
nizacije omogućili su uvođenje prvih rodno ogovornih budžeta u 
našoj zemlji. Na žalost do sada su postignute veoma ograničene 
primjene u praksi. 

Uvođenje principa rodno odgovornog budžetiranja predviđeno je 
nizom međunarodnih dokumenata iz oblasti ravnopravnosti spolo-
va od kojih je najbitnije pomenuti Konvenciju o eliminaciji svih ob-
lika diskriminacije žena (CEDAW)1.

Donošenjem Zakona o ravnopravnosti spolova u BiH 2003.2go-
dine i prvog Gender akcionog plana BiH 2006. godine u našoj 
zemlji je zvanično uveden termin rodno odgovornog budžetiranja. 
Donošenjem zakona i Akcionog plana, prepoznata je potreba 
osiguranja budžetskih sredstava za provođenje specifičnih 
aktivnosti iz oblasti ravnopravnosti spolova. U praksi to znači da 
su gender institucionalni mehanizmi, željeli podstaći javnu političku 
debatu o neophodnosti osiguranja budžeta kojim bi se promovisale 
i provele rodno odgovorne politike, posebno u oblastima:       un-
aprijeđenja zdravlja žena i muškaraca, nasilja u porodici, socijalne 
zaštite i usklađivanja profesionalnog i porodičnog života. 

1	 https://ravnopravnost.gov.hr/UserDocsImages/arhiva/preuziman-
je/biblioteka-ona/UN%20Konvencija%20o%20uklanjanju%20svih%20
oblika%20diskriminacije. 
2	 Službeni glasnik BiH››, broj 16/03.

U  ekonomskoj literaturi budžet se definiše kao “najvažniji instru-
ment koji vladine politike pretvara u programe i usluge za građane“. 
Budžet je akt kojim Vlada izražava svoju političku volju i daje pri-
oritete u rješavanju određenih problema u društvu i ciljeva koji 
se trebaju postići. Budžetom se jasno definišu prihodi i rashodi 
budžetskih korisnika3.  

Budžet ima prije svega “ekonomski aspekt” i predstavlja instrument 
ekonomske politike. Ipak, budžet nije samo ekonomska kategorija, 
već sadrži i druge elemente uključujući: socijalni aspekt, planski 
aspekt i politički aspekt. 

U teoriji, rodno odgovorno budžetiranje je pristup po kojem se svi 
budžetski procesi strukturiraju i procjenjuju iz perspektive ravno-
pravnosti spolova. Ovaj pristup prepoznaje da budžeti nisu rodno 
neutralni, te da svi akteri u budžetskom procesu trebaju ocjenjiva-
ti rezultate utroška javnih sredstava iz perspektive ravnopravnosti 
spolova, što vodi ka pravičnijoj raspodjeli budžetskih sredstava, te 
unapređuje ekonomski razvoj zemlje.4

ROB je prije svega budžetiranje u čijem fokusu su ljudi, i odnosi se 
jednako i na prihodovnu i na rashodovnu stranu budžeta. U praksi 
bi to značilo razmatranje efekata koje ROB ima na našu svakod-
nevnicu. Recimo, kakav efekat ima to što su sportska igrališta ner-
ijetko namijenjena za sportove koje preferiraju dječaci u odnosu 
na djevojčice, ili da općine ne ulažu dovljno sredstava u kreiranje i 
unapređenje              okruženja koje je prilagođeno i muškarcima i 
ženama, što se prije svega odnosi na unapređenje sigurnosti, plan-
iranje društvenih sadržaja i razvoj transporta. 

Brojni su razlozi i ciljevi zbog kojih se Vlade, uključuju u rodno 
odgovorno budžetiranje. Rodno budžetiranje se koristi kako bi se 
na rodno odgovoran način prikupljanja i trošenja javnih sredstava 

3) Vodič za uključivanje civilnog društva u proces uvođenja gender perspektive u budžete, Udružen-
je VESTA, Tuzla, 2012. 
4) http://www.gcfbih.gov.ba/oblasti/rodno-odgovorno-budzetiranje/

utjecalo na ostvarivanje političkih i društvenih  ciljeva. Vlade, putem 
rodnog budžetiranja, podstiču politički i ekonomski razvoj i rodnu 
ravnopravnost u društvu, kroz promjenu ekonomske politike, pre-
poznavanje i priznavanje rodnih predrasuda i korektivne mjere 
kako bi se neravnopravnosti ispravile5. 

Preporuke: 

•	 Ukoliko želimo djelovati na politike lokalnog nivoa, veoma 
je značajno utjecati na općinsku Komisiju za budžet i finan-
sije, prilikom same faze planiranja budžeta. Javne rasprave 
o nacrtu budžeta, koje je svaka općina dužna po Zakonu 
organizovati, na žalost ne posjećuje dovoljan broj građana. 
Veoma je bitna javna promocija i buđenje svijesti građana 
i građanki o važnosti utjecaja javnosti na kreiranje javnih 
budžeta. 

•	 Ukoliko želite da utječete na budžete Vaše lokalne zajednice, 
jako je važno analizirati do sada donesene budžete. Pokuša-
jte zaključiti na koji način bi budžet mogao na adekvatni-
ji način udovoljiti potrebama žena, muškaraca, djevojčica 
i dječaka lokalne zajednice u kojoj živite (napravite SWOT 
analizu). 

•	 Konstantan dijalog općinskih vlasti sa predstavnicima i 
predstavnicama nevladinih organizacija koji se bave rodno 
odgovornim pitanjima je izutetno važan jer nevladine zajed-
nice nerijetko su u mogućnosti prepoznati određene potre-
be lokalne zajednice, koje su nepoznate općinskim vlastima.  

•	 Organizacija treninga o rodno odgovornim budžetima za 
predstavnike i predstavnice lokalnih vlasti i nevladinih or-
ganizacija. Ovakav vid edukacije, obezbijedio bi stjecanje 
znanja o ROB-u, te unaprijedio dijalog između vlasti i nevla-
dinog sektora. 

•	 Napravite spisak aktivnosti koje želite uvrstiti u budžet u sk-
ladu sa prioritetima, kao i procjenu budžetskih troškova. 

5) http://www2.uns.ac.rs/sr/centri/rodneStudije/rodnobudzetiranje.pdf

